
					ఈ పుట అచ్చుదిద్దబడ్డది

గురుబలాఢ్యులు వేయుకోటులు గొలువ - వఱలు నాతఁడు వేగవంతుఁ డన్వాఁడు

చూడుము మనదిక్కుఁ జూచుచున్నాఁడు - చూడుము లంకేంద్ర! సుగ్రీవసఖుని

దగ వింధ్యశైలసుదర్శనముఖ్య - నగముల కెల్లను నాథుండు వాఁడు1500

కొమరారుసింగపుఁగొదమయుఁ బోలె - నమరినవాఁడు లంకాధీశ! వినుము

గాంభీర్యవారిధి కపిలవర్ణుండు - రంభుండు ఘనకేసరంబులవాఁడు

బలువిడి నూటముప్పదిలక్ష లెలమి - గొలువ నున్నాఁ డిదిగో చూడు! దేవ!

కుముదుఁ డన్వాఁడు సంకోచనాచలము - నమరంగఁ బాలించు నమరారి! యతఁడు

పదికోట్లయగచరపతు లోలిఁ గొలువ - మదమున మలయు నామర్కటుఁ జూడు

రమ్యశైలమునకు రాజైనవాఁడు - రమ్యోరువిశ్రుతోరస్స్థలుం డతఁడు

నలువదిలక్షలు నాలుగువేలు - గొలువంగ లంకపైఁ గోపంబు మీఱఁ

గుదియక యిరుఁగెలంకులఁ జూచువాఁడు - త్రిదశారి! యదె చూచితే! శరభుండు

బలసి తన్నెప్పు డేఁబదికోట్లకపులు - గొలువ నున్నాఁ డదే గురుసత్త్వధనుఁడు

పారియాత్రాచలపతి ఘోరసమర - ధీరుండు పనసుండు దేవేంద్రవైరి!
1510

లలి నొప్పుడెబ్బదిలక్షలకపులు - గొలువ నున్నాఁ డదె! గురుబలోన్నతుఁడు;

సింధురగతిఁ జాయ చె న్నగ్గలించి - యందమౌ క్రోధనుం డనువాఁడు దేవ!

యేనె చాలుదు లంక నిలఁ గూలఁద్రోయఁ - గా నని పూని యిక్కడఁ జూచువాఁడు

బలవంతు లగు కపు ల్బలసి త న్నెపుడు - లలి నొప్ప డెబ్బదిలక్షలు గొలువ

గవయుఁ డున్నాఁ డదే కనుఁగొను దేవ! - వివిధప్రతాపసంవృతుఁ డైనవాఁడు

కామరూపులు వీరు ఘనఘోరసత్త్వు -  లీమెయి ననిలోన నెక్కుడౌ వారు

తలపోయఁగా దేవ! దైత్యులకైనఁ - గలఁగనివారు ముంగలివారు వీరు

నడుమ నెప్పుడును సేనాసమేతముగ - నడతెంచువారి దానవనాథ! వినుము

ఉరుభుజు ల్వివిధవర్ణోజ్జ్వలు లద్రి - చరులు నానాసహస్రంబులు గొలువ

నీతోడ నెక్కటి నెఱిఁ బోరఁ దివురు - నాతండు హరుఁడను నగచరోత్తముఁడు.
1520

నలు పెంతయును మీఱ నానావిధముల - నెలుఁగులసంఖ్యలు నేపారి కొలువ

నతినీలమేఘమధ్యస్థుఁ డై పొలుచు - శతమఖుఁ బోలి యుజ్జ్వలుఁ డైనవాఁడు

నర్మదాతీరంబునను ఋక్షనగముఁ - బేర్మితో నేలెడు పృథుబాహుబలుఁడు

వాఁడె ధూమ్రుఁడు జాంబవంతుతమ్ముండు - వాఁడిమిఁ దనయట్టివారు త న్గొలువ

నీలశైలంబుల నెలవెల్ల దార - యై లీల నొప్పిన యాకృతు ల్గలిగి

యుల్లసిల్లుచు నున్న యొకకోటిసంఖ్య - భల్లూకములు గొల్వ బలసియున్నాఁడు

తొల్లి దేవాసురోద్ధురయుద్ధ కేళి - నెల్లవరంబుల నింద్రుచేఁ బడసి

వ్రాలిన యాజాంబవంతుఁడు వాఁడె - దూలఁ డెన్నఁడు రణధూమలోచనుఁడు

ఉక్కలుం డిదె వీనియుభయపార్శ్వముల - నొక్కొక్కయోజనం బొడలిలోఁ బొడవు

		 ఈ పేజీలో చివరి మార్పు 2 ఫిబ్రవరి 2024న 01:25కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

